
Hoofstuk  van  die  dag:
Deuteronomium 29
Wat nie geopenbaar is nie, is bekend aan die Here ons God,
maar wat geopenbaar is, is vir altyd bekend aan ons en ons
nageslag: ons moet lewe volgens al die woorde van hierdie
wet. (vers 29)

Ons weet nie alles van God en hoe Hy die wêreld bestuur nie.
Ons weet net wat Hy aan ons bekendgemaak het. Meer as dit weet
ons nie, en kan ons nie weet nie, al probeer mense ook hóé
hard om die misterie wat God omhul, te deurdring. Ons kyk in
’n  spieël  en  sien  ’n  raaiselagtige  beeld  (1  Kor  13:12),
herinner Paulus ons. Dit pas ons om beskeie te wees in ons
nadenke oor God.
Dit beteken egter nie dat ons niks van God kan weet nie. Wat
God aan ons geopenbaar het, hoewel dit nie alles is nie, is
betroubaar en genoeg. Op grond daarvan kan ons aflei hoe Hy is
in sake wat Hy nié geopenbaar het nie. Om die beeld van ’n
koek te gebruik. Jy hoef nie die hele koek op te sny om te
weet of die koek goed gebak is of platgeval het nie, want die
enkele snytjie gaan tot in die kern van die koek.
Die Bybel is soos daardie snytjie koek – genoeg.

